
Emakumeak, marihuana eta justiziaren erabilera basatia Oaxacan 

Maider Zilbeti 

Antropologiako lizentziaduna eta Plazandreok taldeko kidea 

Deshilando condenas, tejiendo libertades (Mexiko, 2004) erresistentzia zinema generoaren barnean kokatzen duen dokumentala da. Mexikoko Oaxaca eskualdeko Sierra Sur-eko hamahiru emakumeren bizitza islatzen da hogeita hamar bat minuturen bueltan. Emakumeak, lehendabiziko minutuetan beraien lanbidea zein den esaten digute kameraren aurrean. Nekazariak eta zapotekak. Horrela ematen diote beraien buruari nortasuna; batetik beraien lanbidearen bitartez eta bestetik beraien jatorri etnikoaren bitartez. Ondoren, beraien bidaia bat deskribatzen hasten dira. Autobusean egindako bidaia, hiritik herrirako bidaia batzuetan, eta herritik hirirako bidaia beste zenbaitetan. Bidaietan, merkatuan saltzeko gaiak garraiatzen dituzte edota hiritik ekarritako erosketak. Senarren, semeen eta gizonezko sendien enkarguak ere eramaten dituzte beraien poltsa handiekin batera, beste poltsa bat, normalean familiako sendiren batentzat den pisu gehigarria. Izan ere, emakume indigenek dute familiarteko loturak egiteko eta estutzeko ardura. 

Kartzelan daude. Emakumeek beraien bizi esperientziak kartzelatik kontatzen dituzte. Ixcotel-eko kartzela zaharretik ari dira. Senideek, senarrek, semeek eskatutako hori garraiatzeagatik zuloan daude. Gehienetan marihuana garraiatzeagatik, askotan beraiek jakin gabe, marihuana beraiek eramaten dituzten poltsetan izategatik. 

Zailtasunak dituzte. Zailtasunak adierazten dizkigute, murgilduta dauden egoera ez dutelako ulertzen. Kartzelaren ideia beraien irudikaritik at dagoelako. Beraiek beren egitea egin dutelako, gizonen eskaerak bete eta familiartekoei faboreak egin. Justiziaren izenean salatzen dituztenean hizkuntza ez dutelako ulertzen, gehienek, beste hizkuntzen artean zapoteka eta misteka hitz egiten dutelako. Eta justizia gorpuzten duten polizia, abokatu, epaile eta bestelakoek ez dituzte hizkuntza horiek ulertzen. Egoera estu horretan badirudi akusatuari irtenbide bakarra geratzen zaiola, eta irtenbide hori aske geratuko den konfiantza osoarekin aurrera eramaten du. Salakuntza inposatu zaienei justizia gorpuztutakoek horrela behartuta, sinatu egiten dute. Beraiek gogoz kontra eta gehienetan jakin gabe aurrera eramandako ekintzaren egiletzat aitortzen dute beraien burua sinadurarekin batera. Eta horrek ez du atzera pausorik. Beraien etorkizun guztia idazten dute sinadura edo zeinu batekin.Egoera horretan zenbateraino da hizkuntza garrantzitsua? Preso dauden emakumeen eskubidea al da beraien hizkuntzan hitz egin ahal izatea salaketa jasotzen dutenean edo, bestetik, itzulpenak eta itzultzaileak gobernuak emakume horiek ulertzeko duen eskubidea al da? Hizkuntzaren oztopoa emakumeen egoeraren kalterako denean, honako hau ez da emakumeen eskubidea, baizik eta haiek zapaltzeko beste pauso bat. 

Beren sendiekin harremanetan jarraitzeko, lan egiten dute kartzela barnean. Josten. Egunean 12 ordu baino gehiago josten, beraien soldatatxoak jasotze dituzte. Soldatatxoekin, normalean beren amekin utzitako seme-alaben mantenurako eta horiekin hitz egiteko telefono txartelak erosten dituzte. Bitartean, beren familiak pobrezian murgilduta bizi dira. Izatez oso jatorri xumekoak dira. Ama kartzelan edukita, batetik mantenu ekonomiko nagusirik ez dute eta bestetik familia erlazio sareak bertan behera jausten dira. Familiek duten diru apurra kartzelan dauden emakume hauen defentsarako erabiltzen dute. 
Dokumentalak ez du emakumeen ahotsa besterik behar, justizia sistemak haiekin egiten duen erabilera zakarra eta bortitza nabarmentzeko, baina beraien kontakizuna bizi esperientzietan eta sentimenduetan oinarritzen dira. Horregatik badago dokumental honetan autoritatearen iritzirik. Nola ez, hori betiere gizonez gorpuztuta, Oaxaca-ko prebentzio sozialeko presidenteak ez digu informazio berririk eskaintzen. Emakumeak emakume izateagatik, hau da, gizonek esandakoa betetzeagatik eta pobreziagatik daude kartzelan. 

Kartzelatik ateratzen direnean beren bizitza guztiz aldatuta ikusten dute. Ez zaie inor joango bila, inor gutxi bisitatzera joaten zaien bezala, bai diru kontuak direlako bai familian duten kokapen sinbolikoa galdu dutelako kartzelan egotearekin batera. Kartzelatik irteterakoan familia egitura guztiz aldatuta topatzen dute; izan ere, pobreziatik ihesi, hirietara eta Ameriketako Estatu Batuetara ihes egin dute senideek. Bestetik, emakumeek narkoaren nortasuna bereganatzen dute eta herrikoek eta familiartekoek ere baztertu egiten dituzte. 

Egoera hori salatzeko eta gure begi- bistara ekartzeko ez da emakumeen hitzik besterik behar, ez da beharrezkoa justizia sistemak bere burua zuritzea. 

Justizia sistemak emakume horiekin egiten duen erabilera, emakumearen definizio eta emakumearen egiteak berriz elikatzen ditu. Justizia sistemak beste gainontzeko sistema patriarka-len modura, emakumeak zapaltzen ditu. 

